
�� Rio Olimpiadasında medal şanslarımıza 
ümid işığı yandıran taekvondo üzrə dörd mümkün 
lisenziyanın dördündə də təmsil olunacağıq. Geridə 
qalan tsikldə yığmamız böyük uğurlara imza atıb 
- 2013-cü ildə Meksikada keçirilmiş dünya çem-
pionatında iki bürünc, bir il sonra Bakıda Avropa 
çempionatında bir qızıl, dörd bürünc, “Bakı-2015”-
də üç qızıl, bir gümüş, bir bürünc medal, eləcə də, 
Dünya kubokunu qazanıb.

Bunlardan ən möhtəşəmi 
Radik İsayevin 22-ci dünya 
çempionatında əldə etdiyi qızıl 
medaldır (14 il öncə Koreyada  
keçirilən dünya çempionatında 68 
kq-da Niyammədin Paşayev qalib 
olub). Çəkisinin lideri hesab olu-
nan, dünya çempionu, ilk Avropa 
Oyunları və qitə çempionatının 
qalibi Radik İsayevin (87 kq) me-
dal şanslarına gəldikdə, onun hətta 
qızıl medala iddialı idmançılardan 
olduğunu deyə bilərik. İlk Avropa 
Oyunlarının qalibi Milad Beiqi 
Harçeqaninin (80 kq) son iki ildə 
iştirak etdiyi beynəlxalq yarış-
ların nəticələri bu idmançıya da 
ümidləri artırır. Fəridə Əzizovaya 
gəldikdə isə, London Olimpiada-
sındakı uğursuzluğun da əvəzini 
çıxmalıdır. “London-2012”-dən 
sonra iki dəfə dünya çempiona-
tının bürünc medalını qazanan, 
ilk Avropa Oyunlarının gümüş 
medalına sahib olan Fəridənin 
əldə etdiyi zəngin təcrübə medal 
qazanacağına böyük ümidlər verir.  
Patimat Abakarovanın (49 kq) isə 
komanda yoldaşlarına nisbətən 
təcrübəsi az olsa da, birinci Avro-
pa Oyunları kimi nüfuzlu yarışda  
(67 kq) bürünc medal əldə etməsi 
və digər yarışlardakı nəticələri 
medal şanslarını artırır. 

Olimpiadanın gimnastika 
xalçasında üç idmançımız medal 
qazanmaq üçün yüksək səviyyədə 
hazırlıq keçib. Rio Oyunlarına 
bədii gimnastika üzrə lisenziyanı 
Ştutqartda keçirilən dünya çempi-
onatının çoxnövçülüyündə altıncı 
yeri tutmaqla Marina Durunda 
əldə etdi. İdman gimnastikası üzrə 
isə Oleq Stepko Qlazqoda ötən 
ilin dünya çempionatında bürünc 
medal qazanmaqla ilk təsnifat 
turnirində lisenziya qazanmışdı. 
Digər idman gimnastımız Petr 
Paxnyuk Braziliyanın Rio-de-
Janeyro şəhərində keçirilən 
test turnirində altı alət üzərində 
çıxışların cəmində 85.257 xal 
toplayaraq, Rio Oyunlarında 
iştirakını təmin etdi. 

Beynəlxalq Gimnasti-
ka Federasiyasının (FIG) baş 
katibi Andre Qaysbuxlerin 
Azərbaycanda gimnastikanın 
yüksək səviyyədə inkişafını qeyd 
edərək, “Azərbaycanda gimnas-
tikanın səviyyəsi çox yüksəkdir 
və bu, Rio Olimpiadasında 
idmançılara medallar uğrunda 
mübarizəyə imkan verəcək. Bu-
nun üçün onların bütün imkan-
ları var”,- deyə gimnastlarımızın 
yüksək potensialını qeyd etdi-
yini, xüsusi olaraq, vurğulamaq 
istərdim. Azərbaycan gimnastika 
məktəbinin yetirmələrinin ötən 
illər ərzində mötəbər yarışlarda 
qazandıqları nailiyyətlər onların 
güclü potensialından xəbər verir. 
Pekin və London olimpiadalarında 
təcrübəli gimnastımız Aliyə Qa-
rayeva müvafiq olaraq altıncı və 
dördüncü pillələrdə qərarlaşmışdı. 
Təmsilçilərimiz onlara bəslənilən 

ümidləri doğrultmaq üçün Rio 
Olimpiadasında imkanlarından 
maksimum istifadə etməlidirlər.
Bədii gimnastika üzrə ölkəmizin 
idman şərəfini qoruyacaq Marina 
Durunda fiziki hazırlığının yaxşı 
səviyyədə olduğunu qeyd etdi, 
eyni zamanda Rio Olimpiadasına 
özünü mənəvi cəhətdən hazırla-
yacağını da dedi. “Bakı-2015”-də 
bir qızıl, iki gümüş, iki bürünc 
medalla parlaq qələbəyə imza atan 
Oleqin güclü potensialı da bu cid-
di imtahandan üzüağ çıxacağına 
böyük ümidlər verir.

Milli Avarçəkmə Federasiyası 
təmsil olunduğu dörd olimpiya 
növünün hamısında Rio Olimpi-
adasına vəsiqə qazanıb.  Üstəlik, 
lisenziyalar London Olimpiadası 
ilə müqayisədə, yalnız akademik 
avarçəkmə və kanoedə deyil, 
həm də kayak və kanoe-slalom 
növündə də əldə olunub. Akade-
mik avarçəkənlərimiz Aleksandr 
Aleksandrov və Boris Yotovdan 
ibarət duet Fransada keçirilən dün-
ya çempionatında iki nəfərlik qoşa 
avarlı qayıqla (M2X) 2000 metr 
məsafəyə B finalında uğurla çıxış 
edərək, finişə 8 dəqiqə 24,260 
saniyəyə çatıb. Bu nəticə ilə ilk 
yeddilikdə yer alan idmançılar Rio 
Oyunlarına vəsiqə əldə etdilər. 
Qeyd edək ki, cütlük London 
Olimpiadası ərəfəsində olimpiya 
təsnifat reqatasında A finalında 
3-cü yeri tutaraq, lisenziyasız 
qalmışdı. Ötən illər ərzində həm 
Aleksandrov, həm də Yotov istər 
fərdi, istərsə də qoşa mübarizədə 
xeyli təcrübə toplayıblar. 

Qadın qayıqçımız İnna 
Osipenko-Rodomska 1 nəfərlik 
qayıqla 200 metr və 500 metr, 

kanoeçimiz, “Bakı 2015” I Avropa 
Oyunlarının gümüş mükafatçısı, 
dördqat dünya və dördqat Avropa 
çempionu Valentin Demyanenko 
isə 1 nəfərlik qayıqla 200 metr 
məsafəyə yürüşdə vəsiqə qazandı. 
Bu titullu idmançıların hər biri 
medala iddialıdır. 

Ölkə idmanı tarixində ilk dəfə 
kanoe-slalom növündə vəsiqəni 
“Rio-2016”-ya Yure Meqliç 
qazanıb. Rioda Fransa, Almaniya, 
Polşa təmsilçilərini özünə ciddi 

rəqib sayan idmançı olimpiadadan 
medalla qayıtmaq ümidindədir. 

Carioca Arenasında 
keçiriləcək qılıncoynatma 
yarışlarında yeganə təmsilçimiz 
Praqa şəhərində keçirilən Avropa 
Olimpiya Təsnifat turnirində 
lisenziya qazanan Səbinə Mikina 
olacaq. Bu, Səbinənin ikinci olim-
piadasıdır. London Oyunlarında 
Səbinə ilk görüşündə almaniyalı 
Aleksandra Bujdosa ilə görüşündə 
hesabda geridə olmasına baxma-
yaraq (0:6), yekunda qüvvəsini 
toplayaraq qalib gəlsə də, sonrakı 
mərhələdə büdrədi. Səbinənin 
çox güclü rəqiblə müqayisədə 
təcrübəsizliyi öz sözünü dedi: 
- Olimpiya çempionu, dördqat 
dünya, səkkiz dəfə Avropa çempi-
onu Olqa Xarlanla qarşılaşmada 
yaxşı təsir bağışlayan təmsilçimiz 
sonda (15:10) rəqibinə məğlub 
oldu.  London Olimpiadasından 
ötən dövr ərzində Səbinə yarış 
təcrübəsini xeyli zənginləşdirib ki, 
bu da medal şanslarını artırır. 

Avqustun 12-sindən 22-nədək   
Joao Avelanj stadionunda baş 
tutacaq atletika yarışlarında iştirak 
edəcək idmançılarımızdan ən 
təcrübəlisi Avropa çempionatının 
bürünc, gümüş mükafatçısı, III 
İslam Həmrəyliyi Oyunlarının 
qalibi, ilk Avropa Oyunlarında üç 
qızıl medalın sahibi, universiada-
nın üçqat qalibi Hayle İbrahimov-
dur. Hayle “Bakı-2015”-də qızıl 
medalların birini olimpiadada 
mübarizə aparacağı 1500 metr 
məsafə üzrə qazanıb. 

Digər perspektivli atlet kimi 
“Bakı-2015”-də parlaq qələbəsi ilə 
yadda qalan, üçtəkanla tullanma 
və uzunluğa tullanma yarışlarında 

Rio Oyunlarında mübarizə apara-
caq Nazim Babayevin adını çəkə 
bilərik. Marafon yarışlarında çıxış 
edəcək Evans Kiplaqat və  çəkic 
atma yarışlarında təmsil olunacaq 
Anna Skidanın da medal şans-
ları var. Qeyd edək ki, uzunluğa 
tullanma və marafon yarışlarında 
ilk dəfə təmsil olunacağıq. 

Müstəqillik tariximizdə Olim-
piya Oyunlarında  ilk dəfə  təmsil 
olunacağımız triatlon üzrə yeganə 
lisenziyanı Beynəlxalq Triatlon 

İttifaqının may ayı üçün nəzərdə 
tutulan reytinq cədvəlində  39 id-
mançı sırasında yer alan Rostislav 
Pevtsov   qazanıb. Pevtsov medal 
ümidlərimizi doğrultmaq üçün 
avqustun 18-dən 20-dək Kopa-
kabana çimərliyində baş tutacaq 
yarışlarda bütün qüvvəsini sərf 
edəcək.   İlk Avropa Oyunlarının 
bürünc mükafatını əldə edən, 
Dünya kubokunda gümüş medala 
sahib olan Rostislavın da medal 
qazanmaq şansı kifayət qədərdir. 

Velosiped idmanının şosse 
növü üzrə ölkəmizi təmsil edəcək 
Maksim Averin 158, qadın 
velosipedçi Yelena Pavluxina isə 
149 lisenziya xalı ilə olimpiadaya 
vəsiqəni özləri üçün təmin ediblər. 
Trek velosipedi üzrə lisenziyanı 
isə Böyük Britaniyanın paytaxtı 
London şəhərində keçirilən dünya 
çempionatında Olqa İsmayılova  
qazanıb. Rio Olimpiya velodro-
munda baş tutacaq yarışlarda Olqa 
trek velosipedinin  sprint və key-
rin növlərində medal qazanmaq 
üçün qüvvəsini səfərbər edəcək. 
İdmançıların hər üçü ötən illər 
ərzində iştirak etdikləri yarışlarda 
bir sıra nailiyyətlər qazanıblar. 
Qeyd edək ki, şosse velosipedi 
üzrə London Olimpiadasında çı-
xışımız uğurlu alınmamışdı. Trek 
velosipedi idmanı üzrə isə olimpi-
adada ilk dəfə təmsil olunacağıq.  

Atıcılıq və üzgüçülük idman 
növlərində “wild card”-la iştirak 
edəcəyik. Atıcılıq  Azərbaycanın 
müstəqillik dövründə Olimpiya 
Oyunlarında ən yüksək nəticələrin 
əldə edildiyi idman növlərindən 
biri olub. Atıcılıq üzrə ardıcıl iki 
Olimpiadada - “Sindey-2000”-də 
qızıl, “Afina-2004”-də iki bürünc 

medal qazanmışıq. Təəssüflə 
qeyd edək ki, “London-2012”-də 
ümidlərimiz doğrulmadı. Avqus-
tun 6-dan 14-ünədək Milli Atıcılıq 
Mərkəzində baş tutacaq yarışlar-
da ölkəmizin idman şərəfini 10 
metr məsafəyə hava tapançası 
və 25 metr məsafəyə pnevmatik 
tapançadan atəşaçma yarışlarında 
Ruslan Lunev təmsil edəcək. 

Olimpiya Su idmanı Stadi-
onunda baş tutacaq üzgüçülük 
üzrə yarışlara isə iki idmançı-

mız - Boris Kirilov  və Fatimə 
Alkərimova “wild card” vasitəsilə 
qoşulacaqlar. 

Əslində, ölkəmizi bu növ üzrə 
Maksim Şemberev  təmsil etməli 
idi. Almaniyanın paytaxtı Berlin 
şəhərində keçirilən “Swim Mee-
ting” beynəlxalq turnirində 1500 
metr məsafəyə kompleks stilində 
və 400 metr məsafəyə sərbəst 
stildə “B” kateqoriyalı Olimpiya 
normativini yerinə yetirən id-
mançı sonradan zədələndiyi üçün 
dünya çempionatında iştirak edə 
bilmədi.  Qaydalara əsasən, dünya 
çempionatında iştirak edən üzgüçü 
yalnız “A” kateqoriyalı Olimpiya 
normativini yerinə yetirdiyi halda 
Olimpiya Oyunlarına lisenziya 
qazanır. 

Son yazıda da ənənəmizi 
davam etdirərək Rio Olimpi-
adasına lisenziya qazanmış 
təmsilçilərimizin medal poten-
sialından söz açdıq, şanslarını 
qiymətləndirməyə çalışdıq. 
Apardığımız təhlillərə, məşqçilər 
korpusunun, eləcə də ayrı-ay-
rılıqda mütəxəssislərimizin 
fikirlərinə əsaslanıb deyə bilərik 
ki, Rio-de-Janeyroda koman-
damızdan əvvəlki olimpiada-
larla müqayisədə daha yüksək 
nəticələr gözləmək olar. Son sözü 
isə təmsilçilərimiz “Olimp”in 
zirvəsində bayrağımızı dalğalan-
dırmaqla deyəcəklər. 

Hünər meydanında 
Azərbaycan sizdən parlaq 
qələbələr gözləyir, əziz olimpiya-
çılarımız!

Leyla QURBANOVA, 
“Xalq qəzeti”

Kimə ümid edirik?

Rio-de-Janeyro 
Yay Olimpiya Oyunları:

�� Kürdəmir rayonunda 2016-cı ilin birinci yarısında  
sosial-iqtisadi inkişafın yekunları və qarşıda duran vəzifələrlə  
bağlı hesabat yığıncağı keçirilmişdir. Tədbirdə çıxış edən 
Kürdəmir Rayon İcra Hakimiyyətinin başçısı Ceyhun Cəfərov 
hesabat məruzəsi ilə çıxış edərək bildirmişdir ki, ulu öndər Heydər 
Əliyev tərəfindən təməli qoyulan sosial-iqtisadi inkişaf kursunun 
Prezident İlham Əliyevin rəhbərliyi ilə inamla davam etdirilməsi 
sayəsində 2016-cı ilin birinci yarısında da ölkənin inkişafı təmin 
edilmiş, qarşıda duran bütün məsələlər öz həllini tapmış, böyük 
layihələr icra olunmuşdur.

Onun sözlərinə görə, Prezident 
İlham Əliyevin sədrliyi ilə Nazirlər 
Kabinetinin 2016-cı ilin birinci 
yarımilinin sosial-iqtisadi inkişa-
fının yekunlarına və qarşıda duran 
vəzifələrə həsr olunmuş 10 iyul 
tarixli iclasında son 6 ayda ölkədə 
görülmüş işlər ətraflı təhlil edil-
miş, qazanılan nailiyyətlər yüksək 
qiymətləndirilmişdir. "Azərbaycan 
Respublikası regionlarının sosial-
iqtisadi inkişafı Dövlət Proqramı-
nın (2014-2018-ci illər)" icrası ilə 
əlaqədar  Kürdəmirdə də böyük 
irəliləyiş olmuş, yeni iş yerlərinin 
yaradılması istiqamətində ardıcıl işlər 
görülmüşdür. Rayonda sahibkarlığın 
inkişafı diqqət mərkəzində saxla-
nılmış, orta və xırda sahibkarlığın 
inkişafına maddi və mənəvi dəstək 
göstərilmişdir. Rayonda maldarlıq, 
narçılıq, üzümçülük, taxılçılıq, istixa-

naların tikilməsi, balıq göllərinin 
yaradılması, pambıqçılığın, 
baramaçılığın inkişaf etdirilməsi 
istiqamətində addımlar atılmış-
dır. Sahibkarlığa Kömək Milli 
Fondunun xətti ilə son 6 ayda 
rayonun 8 sahibkarına 92 min manat 
kredit verilmiş və nəticədə 10 yeni 
iş yeri yaradılmışdır. Ümumiyyətlə, 
2016-cı ilin ikinci rübündə 561 nəfər 
işlə təmin olunmuşdur. Bu yerlər 
əsasən rayon kommunal müəssisələri 
kombinatında,  5 saylı Dəmir Yol 
Sahəsində, Ağsu Regional Qaz 
İstismarı İdarəsində, 21 saylı Yol 
İstismarı sahəsində,  Meliorasiya 
və Su Təsərrüfatı ASC-nin rayon 
təşkilatlarında,  rayon su kanal 
idarəsində, Kürdəmir rayon Elektrik 
Şəbəkəsində və digər qurumlarda 
yaradılmışdır.  

Birinci yarımildə ötən ilin mü-

vafiq dövrü ilə müqayisədə ümumi 
məhsul buraxılışı 1,9 faiz artaraq 
183060,1 min manat təşkil etmişdir.  
Ümumi məhsul buraxılışının 16,4 fai-
zi istehsal,  42,8 faizi kənd təsərrüfatı, 
13,4 faizi tikinti, 1,61 faizi nəqliyyat, 
0,2 faizi rabitə və 25,6 faizi ticarət 
sahələrində olmuşdur. Aqrar sektorun 
inkişafı diqqət mərkəzində saxlanıl-
mışdır. Taxıl istehsalının artırılması 
sahəsində tədbirlər davam etdirilmiş-
dir. Taxıl biçininə hazırlıq mütəşəkkil 
aparılmış, zəmilərə 140-dan çox 
kombayn çıxarılmış, 20 iş günü 
müddətinə ən minimal itkilərlə taxıl 
biçini başa çatdırılmış, 103,4 min 

tondan çox məhsul istehsal edilmiş, 
hektardan məhsuldarlıq 25,7 sentner 
olmuşdur. Toxum istehsalına daha 
ciddi fikir verilmiş, 6 min tonadək to-
xumluq dən ayrılmış və çeşidlənərək 
5 min tonadək yüksək reproduksiyalı 
toxum əldə edilmişdir. Hazırda taxıl 
istehsalının qarğıdalı dəni hesabına 
artırılması tədbirləri görülür. Bu il 
təkrar əkinlər də daxil olmaqla 500 
hektardan çox sahədə dənlik qarğı-
dalı əkilmiş və yüksək məhsuldarlığı 
təmin edən becərilmə işləri təşkil 
olunmuşdur. Hazırda 12 377 hektarda 
yonca, 1 217 hektarda kartof, 2475 
hektarda tərəvəz, 4 059 hektarda 

bostan, 11 hektarda günəbaxan, 40 
hektarda yerfındığı becərilir. 

Prezident İlham Əliyevin 
pambığın, baramanın, tütünün ixrac 
yönümlü məhsullar olması, ölkənin 
valyuta ehtiyatlarının artırılmasında 
və yeni iş yerlərinin yaradılmasında 
mühüm amil olması barədə göstərişini 
nəzərə alaraq, bu il rayonda qısa 
müddətdə pambıq əkiləcək yerlər 
müəyyənləşdirilmiş, lazımi hazır-

lıq işləri görülmüş, 1 911 hektarda 
pambıq əkilmişdir. Növbəti ildə 4000 
hektar sahədə pambıq əkilməsi üçün 
tədbirlər görülür. Baramaçılığın inki-
şafı ilə əlaqədar bu il 46 kümçüyə 80 
qutu barama qurdu verilmişdir. Gələn 
il 7 ton barama istehsalı üçün yem 
bazasının yaradılması məqsədi ilə 
15 minə yaxın tut ağacının əkiləcəyi 
yerlər seçilmişdir.

Kənd təsərrüfatının inkişafın-
da və yüksək məhsuldarlığa nail 
olunmasında meliorasiya və suvarma 
sistemləri mühüm rol oynayır. Bu 
məqsədlə torpaqların su təminatının 

yaxşılaşdırılması üçün geniş tədbirlər 
görülmüşdür. Pambıq sahələrini nor-
mal su ilə təmin etmək üçün 163 km 
kanal lildən təmizlənmiş və yenidən 
qazılmışdır.

Əhalinin elektrik enerjisi, təbii qaz 
və içməli su ilə təminatının yaxşılaş-
dırılması rayon icra hakimiyyətinin 
daim diqqət mərkəzində olmuşdur. 
Artıq rayon mərkəzində SMART tipli 
qaz sayğaclarının quraşdırılmasına 

start verilmişdir. Dövlət proqramı-
na uyğun olaraq  Kürdəmir şəhər 
əhalisinə içməli su və çirkab suların 
axıdılması üzrə xidmətlərin yaxşı-
laşdırılması sahəsində müəyyən işlər 
görülmüşdür. Rayonda tikinti-quraş-
dırma, yenidənqurma və abadlıq işləri 
yerinə yetirilmişdir. Ölkə Prezidenti 
İlham Əliyevin rayonumuza səfəri 
zamanı yaşayış fonduna daxil olan 21 
çoxmənzilli yaşayış  binalarının əsaslı 
təmiri ilə əlaqədar 3 milyon manat 
vəsait ayırmış və təmir işlərinə başla-
nılmış, bir sıra işlər görülmüşdür. Ha-
zırda şəhərin  H.Əliyev prospektində 

100 çarpayılıq rayonlararası psixiatriya 
xəstəxanasının tikintisinə başlanıl-
mışdır. Rayonun Axtaçı-Qarabucaq 
kəndində 132 şagird yerlik tam orta 
məktəb binasının tikintisi məqsədi 
ilə layihə-smeta sənədləri hazırlanır. 
Əhaliyə telefon çəkilişi və genişzolaqlı 
internet xidməti sahəsində böyük işlər 
həyata keçirilmişdir. Sığırlı, Muradxan 
və Topalhəsənli poçt şöbələri əsaslı 
təmir olunaraq əhalinin istifadəsinə 
verilmişdir. Dövlət Proqramının icrası 
ilə əlaqədar Kürdəmir şəhərinin küçə 
və prospektlərində də əsaslı təmir işləri 
aparılmışdır. Rayonda təhsil, səhiyyə 
və mədəniyyət sahələrinin inkişaf 
etdirilməsi, mövcud problemlərin ara-
dan qaldırılması ilə əlaqədar müvafiq 
tədbirlərin həyata keçirilməsi diqqət 
mərkəzində olmuşdur.

Son 6 ayda RİH başçısı tərəfindən 
1076 nəfər vətəndaş qəbul edil-
mişdir ki, onlardan 952 nəfəri RİH 
başçısının aparatında, 124 nəfəri isə 
yerlərdə keçirilən səyyar qəbullar 
zamanı fərdi qaydada qəbul edilmiş-
dir. Müraciət etmiş hər bir vətəndaşa 
diqqət və qayğı ilə yanaşılmış, 
mümkün köməkliklər göstərilmişdir. 
Vətəndaşlardan  690 müraciət daxil 
olmuşdur. Daha sonra RİH başçısı 
demişdir: "Ölkə rəhbəri tərəfindən 
qarşımızda mühüm vəzifələr qoyul-
muşdur. 2014-2018-ci illər üçün qəbul 
edilmiş Dövlət Proqramının layiqincə 
yerinə yetirilməsində hər birimiz 
daha məsuliyyətlə işləməli, əhalinin 
sosial rifahını yüksəltməklə mövcud 
problemləri aradan qaldırmalı, yeni iş 
yerlərinin yaradılması üçün ardıcıl və 
məqsədyönlü iş aparmalıyıq". 

Səməd HÜSEYNOĞLU, 
"Xalq qəzeti"nin 

bölgə müxbiri

KÜRDƏMİR: işə məsuliyyətlə 
yanaşanda nailiyyət də çox olur 

Azərbaycan nümayəndə 
heyəti Rio-de-Janeyroya 

avqustun 1-də yola düşəcək

�� Azərbaycanın Olimpiya komandası avqus-
tun 1-də axşam saatlarında Rio-de-Janeyroya yola 
düşəcək. Bu barədə gənclər və idman naziri Azad 
Rəhimov iyulun 25-də keçirdiyi mətbuat konfran-
sında məlumat verib.

Nazir deyib ki, komanda-
mız 14 saatlıq uçuşdan sonra 
avqustun 2-də səhər saat 09:30-
da Braziliyaya çatacaq. Bir 
gün sonra Olimpiya Kəndində 
Azərbaycan idmançılarının 
salamlanması və dövlət bayra-
ğımızın qaldırılması mərasimi 
təşkil olunacaq. Komandamız 
geniş tərkibli heyətlərə daxildir. 
Ölkəmiz Olimpiya Oyunlarında 
56 idmançı ilə təmsil olunacaq. 
“London-2012”də də koman-
damız geniş tərkibli heyətlərə 
daxil idi. Həmin yarışda 
Azərbaycanı 53 idmançı təmsil 
etmişdi. Millimiz Olimpiya 
Kəndində Portuqaliya və Slova-
kiya yığmaları ilə eyni binada 
məskunlaşacaq.

“Zika” virusuna qarşı 
lazımi tədbirlərin görüldüyünü 
diqqətə çatdıran nazir deyib: 
“Bütün bunları nəzərə alaraq, 

nümayəndə heyəti üçün xüsusi 
tibb çantaları hazırlanıb. Həmin 
çantalarda “Zika” virusuna qarşı 
xüsusi şprislər var. Çantada, 
digər lazımi tibbi ləvazimatlar 
da var”.

Son altı ay ərzində id-
mançılarımızın 12 gündən az 
olmayaraq, 100 təlim-məşq 
toplanışında iştirak etdiyini 
diqqətə çatdıran Azad Rəhimov 
atletlərimizin həmin dövrdə 94 
respublika, 24 yerli beynəlxalq 
və 102 irimiqyaslı tədbirdə 
qüvvələrini sınadıqlarını, 300 
medal qazandıqlarını deyib. Na-
zir həmin medallardan 170-nin 
Olimpiya idman növlərinə aid 
olduğunu vurğulayıb.

Bildirilib ki, olimpiyaçıla-
rımız ilə yanaşı, paralimpiya-
çılarımız da dördilliyin zirvə 
yarışına ciddi hazırlaşırlar. 
“Rio-2016” Yay Paralimpiya 

Oyunları sentyabrın 7-dən 
18-dək davam edəcək. Paralim-
piyaçılardan da uğurlu nəticələr 
gözləyirik. Mötəbər yarışa ha-
zırlıqla bağlı paralimpiyaçıları-
mız üçün lazımi şərait yaradılıb. 

“Olimpiya Oyunlarına 
hazırlıq Konsepsiyası” haqqında 
məlumat verən Azad Rəhimov 
sənədin üç istiqaməti əhatə et-
diyini diqqətə çatdırıb. Bildirib 
ki, konsepsiyada əsas, dayaq və 
zəif inkişaf etmiş idman növləri 
yer almışdı. Çox sevindirici 
haldır ki, əsas idman növlərində 
tam olaraq lisenziyalar qazanı-
lıb. Həmçinin zəif inkişaf etmiş 
idman növlərinə aid etdiyimiz – 
triatlon, qılıncoynatma, atıcılıq 
və digər növlərdə də lisenzi-
yalar qazanılıb. “Rio-2016”da 
Azərbaycan millisi idmanın 
18 növü üzrə təmsil olunacaq. 
Onlardan dördü üzrə idman-
çılarımız ilk dəfə mübarizə 
aparacaqlar. 

Sonda “Rio-2016”da 
mübarizə aparacaq Azərbaycan 
idmançılarından bəhs edən film 
nümayiş olunub.

AZƏRTAC

ƏƏSMN cəza çəkməkdən azad 
edilmiş 3484 nəfər şəxsi birdəfəlik 

pul müavinəti ilə təmin edib
�� Cari ilin yanvar-iyun aylarında Azərbaycan 

Respublikası Əmək və Əhalinin Sosial Müdafiəsi 
Nazirliyi (ƏƏSMN) penitensiar müəssisələrdə cəza 
çəkməkdən azad edilmiş, tibbi və sosial yardıma ehtiyacı 
olan 3484 nəfər şəxsi birdəfəlik pul müavinəti ilə təmin 
etmişdir. 

Müvafiq qanunvericiliyə 
uyğun olaraq həmin insanla-
rın hər birinə minimum əmək 
haqqının 4 misli məbləğində, 
yəni 420 manat məbləğində 
müavinət ödənilmişdir. 
Qeyd olunan dövrdə həmin 
şəxslərdən Əmək və Əhalinin 
Sosial Müdafiəsi Nazirliyi-
nin məşğulluq orqanlarına iş 
üçün müraciət edən insanların 
kvota üzrə ayrılmış iş yerlərində 
məşğulluqlarının təmin edilməsi 

üçün müvafiq işlər görülmüşdür.
Nazirlik tərəfindən Qo-

bustan rayonunda penitensiar 
müəssisələrdə cəza çəkməkdən 
azad olunmuş şəxslər üçün 
hazırda 50 yerlik Sosial 
Adaptasiya Mərkəzi də inşa 
etdirilir. Mərkəzin yaradılma-
sında məqsəd həmin şəxslərin 
sosial mühitə uyğunlaşdırılması, 
onlara müvafiq sahələrdə zəruri 
yardımların göstərilməsi, onla-
rın sosial adaptasiyasının daha 

dolğun şəkildə dəstəklənməsi 
üçün məqsədyönlü tədbirlərin 
həyata keçirilməsidir.

ƏƏSMN-nin İctimaiyyətlə 
əlaqələr şöbəsindən bildirmişlər 
ki, penitensiar müəssisələrdə 
cəza müddəti başa çatmaq-
da olan şəxslərin əmək ba-
zarına çıxışının və gələcək 
məşğulluğunun dəstəklənməsi 
də diqqətdə saxlanılır. Keçən il 
və cari ilin ötən dövründə 200 
nəfərə yaxın belə şəxs üçün 
əmək bazarında tələb olunan 
peşələr üzrə peşə hazırlığı kurs-
ları təşkil edilmişdir.

Zərifə BƏŞİRQIZI, 
“Xalq qəzeti”


